
全隋詩　卷六

作者：許善心 等

許善心

奉和賜詩

　

帝道屬昇平，天文預觀象。茲生荷化育，博施多含養。

正始振皇風，端居留眷想。夕拜參近侍，朝思濫弘獎。

溫樹貴不言，克艱庶無爽。

(○《初學記》二十。《詩紀》百二十三。)

　

奉和還京師詩

　

　　重光闡帝圖，肆觐荷來蘇。卜洛連新邑，因秦還舊都。雷警三辰衛，星陳七萃驅。

從風折鳳羽，曜日拖魚

　

　　須。憲章殚禮樂，容服備車徒。回銮入豐鎬，從跸度枌榆。冉冉年和變，遲遲節物

徂。餘花照玉李，細葉翦圭梧。朝夕萬國湊，海會百川輸。微生逢大造，倏忽改榮枯。(

○《初學記》二十四。《詩紀》百二十三。)

於太常寺聽陳國蔡子元所校正聲樂詩

　

　　維陽成禮樂，治定昔君臨。充庭觀樹羽，之帝仰摐金。既因鍾石變，将随河海沈。

湛露廢還序，承風絕複尋。衮章無舊迹，韶夏有餘音。澤竭英莖散，人遺憂思深。悲來

未減瑟，淚下正聞琴。讵似文侯睡，聊同微子吟。鍾奏殊南北，商聲異古今。獨有延州

聽，應知亡國音。(○《初學記》十五。《文苑英華》二百十二作於太常寺聽陳國蔡子元

所教正聲樂。《萬花谷後》三十二作詩善心詩。《詩紀》百二十三。)

　

奉和冬至乾陽殿受朝應诏詩

　

　　森森羅陛衛，哕哕锵璁珩。禮殚五瑞輯，樂阕九功成。(○《初學記》十四。《詩紀》

百二十三。)

　

庾自直

初發東都應诏詩

　

　　二龍承玉軸，萬騎翊林塘。縱觀此何事，巡駕幸淮揚。伊雒山川轉，江河道路長。

照日秋原淨，分花曲水香。稻粱叨歲月，羽翮仰恩光。後塵歸舊裏，還如仙鶴翔。(○《

文苑英華》百七十。《苑詩類選》五作庾自道。《詩紀》百二十六。)

　

李密

五言詩

〖《詩紀》作淮陽感秋。〗

　　〖劉仁軌《河洛記》曰：密來往諸賊帥之間說以舉大計，莫肯從者，因作詩言志。

〗

　

　　金風蕩初節，玉露凋晚林。此夕窮途士，郁陶傷寸心。野平葭葦合，村落藿藜深。

眺聽良多感，徙倚獨沾襟。沾襟何所爲，怅然懷古意。秦俗猶未平，漢道将何冀。樊哙

市井屠，蕭何刀筆吏。一朝時運合，萬古傳名谥。寄言世上雄，虛生真可愧。(○《禦覽》

百七引唐書。《詩紀》百二十六。又《隋書》本傳引林、心、襟、意、冀、吏、器、愧

八韻。《太平廣記》三百引《河洛記》，引林、心、襟、意、冀、吏、谥、愧八韻。)

　

虞世基

出塞二首（和楊素。）

　

　　窮秋塞莫腓，塞外胡塵飛。徵兵廣武至，候騎陰山歸。廟堂千里策，将軍百戰威。

轅門臨玉帳，大旆指金微。摧朽無勍敵，應變有先機。銜枚壓曉陣，卷甲解朝圍。瀚海

波瀾靜，王庭氛霧晞。鼓鼙嚴朔氣，原野曀寒晖。勳庸震邊服，歌吹入京畿。待拜長平

坂，鳴驺入禮闱。(○《文苑英華》百九十七。《樂府詩集》二十一。《詩紀》百二十四。

)

　

　　上将三略遠，元戎九命尊。緬懷古人節，思酬明主恩。山西多勇氣，塞北有遊魂。

揚桴度隴坂，勒騎上平原。誓将絕沙漠，悠然去玉門。輕赍不遑舍，驚策骛戎軒。懔懔

邊風急，蕭蕭征馬煩。雪暗天山道，冰塞交河源。霧烽黯無色，霜旗凍不翻。耿介倚長

劍，日落風塵昏。(○同上)

　

四時白纻歌二首（和炀帝。）

　

江都夏

　　長洲茂苑朝夕池，映日含風結細漪。坐當伏檻紅蓮披，雕軒洞戶青蘋吹。輕幌芳煙

郁金馥，绮檐花簟桃李枝。蘭苕翡翠但相逐，桂樹鴛鴦恒并宿。(○《文苑英華》百九十

三、《樂府詩集》五十六并作虞茂。《詩紀》百二十四。)

　

長安秋

　

　　露寒台前曉露清，昆明池水秋色明。搖環動佩出層城，鹍弦鳳管奏新聲。上林蒲桃

合缥缈，甘泉奇樹上蔥青。玉人當歌理清曲，婕妤恩情斷還續。(○同上)

　

奉和幸江都應诏詩

　

　　巡遊光帝典，征吉乃先天。澤國翔宸駕，水府泛樓船。七萃萦長薄，三翼亘通川。

夙興大昕始，求衣昧旦前。澄瀾浮曉色，遙林卷宿煙。晨霞稍含景，落月漸虧弦。回塘

響歌吹，極浦望旌旃。方陪觐東後，登封禅肅然。(○《類聚》三十九。《初學記》三十

及《文苑英華》百七十作虞茂。《詩紀》百二十四。)

　

汴水早發應令詩

　

　　夏山朝萬國，軒庭會百神。成功疇與讓，盛德今爲鄰。區于屬平一，庶類仰陶鈞。

銮跸臨河濟，裘冕肅柴禋。啓行分七萃，備物象三辰。祈祈亘原隰，濟濟鹹缙紳。陽谷

升朝景，青丘發早春。兖衣敷帝則，分器叙彜倫。臨淄成誦美，河間雅樂陳。薰風穆已

被，茂實久愈新。(○《文苑英華》百七十九。《詩紀》百二十四。)

　

秋日贈王中舍詩

　　秦關望吳苑，渭涘去江汶。天漢星躔絕，山川地角分。百年變朝市，千里異風雲。

雙鴛難可贈，別鶴不相聞。忽值從遊士，玳簪光素履。歡言悅鄭郊，雪泣悲燕市。契闊

論談笑，殷勤訪生死。思君在一方，無由同四美。尺素乃雲披，投瓊慰久離。雲開缛錦

散，霞照綠缇披。相思歎河廣，相望阻天垂。贈言方杜若，握手代萱枝。伊昔風期早，

金蘭信爲寶。去來金馬門，留連鬥雞道。鹫嶺訪三禅，商山追四皓。勝地俱遊息，披文

遞論讨。虛薄忝官聯，喬木遂同遷。濯纓升博望，闊步入祟賢。高軒照流水，長劍聳秋

蓮。南風忽不競，東海遂成田。喧喧狹斜路，隐隐平陵樹。鳳阙暧西臨，星橋耿南注。

五方多異俗，四海皆行路。士衡嗟苦辛，德琏傷流寓。鞏洛重行行，寓目盡傷情。太行

臨北绛，函谷拒西京。雀書圖久滅，龍文鼎遂輕。淩雲餘構盡，濛汜曲池傾。徘徊殊未

極，惆怅空雲纓。伊川忽會面，留連展言宴。東西一背飛，翻然成異縣。哀哉人道促，

痛矣嗟埋玉。嵇生顧影琴，裴子飄風燭。摧茲激水意，頓此浮雲足。棄置勿重陳，難終

唯此曲。漢陽趙元淑，薛縣雍門周。清文甯解病，妙曲反增愁。翳翳神逾伏，懔懔歲方

遒。雙崤飛暗雨，八水凍寒流。蘭枯芳草歇，槐古憶前秋。江幹不可望，徒此歎離憂。(

○《文苑英華》二百四十八。《詩紀》百二十四。)

　

在南接北使詩

　

　　會玉二崤至，瑞節三秦歸。林蟬疏欲盡，江雁斷還飛。牆垣崇客館，旌蓋入王畿。

共此敦封植，方欣薦纻衣。(○《類聚》五十三作接北使詩。《初學記》二十作虞茂。《

文苑英華》二百九十六作接北使。《詩紀》百二十四。)

　

奉和望海詩

　

　　清跸臨溟漲，巨海望滔滔。十洲雲霧遠，三山波浪高。長瀾疑浴日，連島類奔濤。

神遊藐姑射，睿藻冠風騷。徒然雖觀海，何以效涓毫。(○《初學記》六、《文苑英華》

百六十二并作虞茂。《詩紀》百二十四。)

賦昆明池一物得織女石詩

　

　　隔河圖列宿，清漢象昭回。支機就鲸石，拂鏡取池灰。船疑海槎渡，珠似客星來。

所恨雙蛾斂，逢秋遂不開。(○《初學記》七。《文苑英華》百六十四并作虞茂。《詩紀》

百二十四。)

　

賦得石詩

　

　　蜀門郁遐阻，燕碣遠參差。獨标千丈峻，共起百重危。鏡峰含月魄，蓋嶺逼雲枝。

徒然抱貞介，填海竟誰知。(○《初學記》五作虞茂。《文苑英華》百六十一作虞茂賦得

石。《詩紀》百二十四。)

　

衡陽王齋閣奏妓詩

　

　　金溝低禦道，玉管正吟風。拾翠天津上，回鸾鳥路中。鏡前看月近，歌處覺塵空。

今宵織女見，言是望仙宮。(○《初學記》十五、《文苑英華》二百十三并作虞茂。《詩

紀》百二十四。)

　

奉和幸太原辇上作應诏詩

　

　　唐巡光帝則，夏務穆宸儀。珠旗揚翼鳳，玉獸俨丹螭。流吹和春鳥，交弄拂花枝。(

○《初學記》十五作虞茂。《詩紀》百二十四。)

　

初渡江詩

　　斂策暫回首，掩涕望江濱。無複東南氣，空随西北雲。(○《文苑英華》百六十二。

《詩紀》百二十四。)

　

零落桐詩

　

　　零落三秋幹，摧殘百尺柯。空餘半心在，生意漸無多。(○《文苑英華》三百二十四。

《詩紀》百二十四。)

　

晚飛烏詩

　

　　向日晚飛低，飛飛未得栖。當爲歸林遠，恒長侵夜啼。(○《類聚》九十二。《初學

記》三十。《文苑英華》三百二十八。《詩紀》百二十四。)

　

入關詩

〖《詩紀》雲：《詩彙》作庾信者非。〗

　

　　隴雲低不散，黃河咽複流。關山多道裏，相接幾重愁。(○《初學記》七作虞茂入關

絕句。《詩紀》百二十四。)

　

賦得戲燕俱宿詩

　

　　大廈初構與雲齊，歸燕雙入正銜泥。欲繞歌梁向舞閣，偶爲仙履往蘭閨。千里争飛

會難并，聊向吳宮比翼栖。(○《類聚》九十二。《文苑英華》三百二十九。《詩紀》百

二十四。)

　

杜公瞻

詠同心芙蓉詩

　

　　灼灼荷花瑞，亭亭出水中。一莖孤引綠，雙影共分紅。色奪歌人臉，香亂舞衣風。

名蓮自可念，況複兩心同。(○《初學記》二十七。《文苑英華》三百二十二作同心芙蓉。

《萬花谷》三十七作杜公瞻詩。《詩紀》百二十六。)

　

王衡

玩雪詩

　

　　寒庭浮暮雪，疑從千里來。皎潔随處滿，流亂逐風回。璧台如始構，瓊樹似新栽。

不待陽春節，誰持競落梅。(○《初學記》二。《文苑英華》百五十五。《詩紀》百二十

六。)

　

===宿郊外曉作詩===〖《詩紀》雲：梁詞人麗句。〗

　

　　殘星落檐外，餘月罷窗東。水白先分色，霞暗未成紅。(○《古詩類苑》五。《詩紀》

百二十六。)

　

薛德音

悼亡詩

　

X-GORB Books | zh.wikisource.org | CC BY-SA 4.0 8 / 14



全隋詩/卷六

　　鳳樓箫曲斷，桂帳瑟弦空。畫梁才照日，銀燭已随風。苔生履迹處，花沒鏡塵中。

唯餘長簟月，永夜向朦胧。(○《文苑英華》三百二。《詩紀》百二十六。)

　

越王楊侗

===京洛行===〖《詩紀》雲：《樂府》此詩乃陳後主楊叛兒曲也，選詩拾遺作隋越王，

不知何據。〗

　

　　青春上陽月，結伴戲京華。龍媒玉珂馬，鳳轸繡香車。水映臨橋樹，風吹夾路花。

日暮歡宴罷，相将歸狹斜。(○《樂府詩集》四十九作隋後主。《詩紀》百二十一。)

　

虞世南

奉和禦制月夜觀星示百僚詩

　

　　早秋炎景暮，初弦月彩新。清風滌暑氣，文露淨嚣塵。蕩霧銷輕縠，鮮雲卷夕鱗。

休光灼前耀，瑞彩接重輪。緣情摛聖藻，并作命徐陳。宿草誠渝濫，吹噓偶缙紳。天文

豈易述，徒知仰北辰。(○《初學記》一作奉和月夜觀星詩。《文苑英華》百五十二。《

詩紀》百二十四。)

　

追從銮輿夕頓戲下應令詩

　

　　重輪依紫極，前耀奉丹霄。天經戀宸扆，帝命扈仙镳。乘星開鶴禁，帶月下虹橋。

銀書含曉色，金辂轉晨飚。霧徹軒營近，塵暗鬥城遙。蓮花分秀萼，竹箭下驚潮。撫已

慚龍幹，承恩集鳳條。瑤山盛風樂，抽簡薦徒謠。(○《初學記》十。《文苑英華》百七

十九。《詩紀》百二十四。)

奉和幸江都應诏詩

〖《詩紀》雲：《英華》作虞世南，《藝文》作世基，或誤也。世基別有一首。〗

　

　　南國行周北，稽山秘夏圖。百王豈殊軌，千載協前谟。肆觐遵時豫，順動悅來蘇。

安流進玉舳，戒道翼金吾。龍旂煥辰象，鳳吹溢川途。封唐昔敷錫，分陝被荊吳。沐道

鹹知讓，慕義久成都。冬律初飛管，陽鳥正銜蘆。嚴飚肅林薄，暧景澹江湖。鴻私浃幽

遠，厚澤潤凋枯。虞琴起歌詠，漢築動巴歈。多幸沾行葦，無庸類散樗。(○《類聚》三

十九作虞世基和幸江都詩。《文苑英華》百七十。《詩紀》百二十四。)

　

奉和獻歲燕宮臣詩

　

　　履端初起節，長苑命高筵。肆夏喧金奏，重潤響朱弦。春光催柳色，日彩泛槐煙。

微臣同濫吹，謬得仰鈞天。(○《初學記》四。《文苑英華》百七十二。《詩紀》百二十

四。)

　

奉和出颍至淮應令詩

　

　　良晨喜利涉，解纜入淮浔。寒流泛鹢首，霜吹響哀吟。潛鱗波裏躍，水鳥浪前沈。

邗溝非複遠，怅望悅神襟。(○《初學記》六。《文苑英華》百七十作奉和出颍至淮應制。

《詩紀》百二十四。)

　

蔡允恭

奉和出颍至淮應令詩

　

　　久倦川途曲，忽此望淮圻。波長泛淼淼，眺迥情依依。稍覺金烏轉，漸見錦帆稀。

欲知仁化洽，讴歌滿路歸。(○《初學記》六。《文苑英華》百七十作奉和出颍至淮應制。

《詩紀》百二十。)

　

孔德紹

南隐遊泉山詩

　

　　名山狎招隐，俗外遠相求。還如倒景望，忽似阆風遊。臨崖俯大壑，披霧仰飛流。

歲積松方偃，年深椿欲秋。野花開石鏡，雲葉掩山樓。何須問方士，此處即瀛洲。(○《

文苑英華》百六十。《詩紀》百二十六。)

　

行經太華詩

　

　　紛吾世網暇，靈嶽展幽尋。寥廓風塵遠，杳冥川谷深。山昏五里霧，日落二華陰。

疏峰起蓮葉，危塞隐桃林。何必東都外，此處可抽簪。(○《初學記》五。《文苑英華》

百五十九。《詩紀》百二十六。)

　

夜宿荒村詩

　

　　綿綿夕漏深，客恨轉傷心。撫弦無人聽，對酒時獨斟。故鄉萬里絕，窮愁百慮侵。

秋草思邊馬，繞枝驚夜禽。風度谷餘響，月斜山半陰。勞歌欲叙意，終是白頭吟。(○《

文苑英華》二百八十九作孔德昭。《詩紀》百二十六。)

　

王澤嶺遭洪水詩

　　地籁風聲急，天津雲色愁。悠然萬頃滿，俄爾百川浮。還似金堤溢，翻如碧海流。

驚濤遙起鹭，回岸不分牛。徒知懷趙景，終是倦陽侯。木梗誠無托，蘆灰豈暇求。思得

乘槎便，蕭然河漢遊。(○《初學記》六。《文苑英華》百六十三。《詩紀》百二十六。)

　

登白馬山護明寺詩

　

　　名嶽标形勝，危峰遠郁纡。成象建環極，大壯闡規模。層台聳靈鹫，高殿迩陽烏。

暫同遊阆苑，還類入仙都。三休開碧題，萬戶洞金鋪。攝心罄前禮，訪道挹中虛。遙瞻

盡地軸，長望極天隅。白雲起梁棟，丹霞映栱栌。露花疑濯錦，泉月似沈珠。今日桃源

客，相顧失歸塗。(○《初學記》二十三。《文苑英華》二百三十三。《詩紀》百二十六。

)

　

送舍利宿定晉岩詩

　

　　仁祠表虛曠，祗園展肅恭。栖息翠微嶺，登頓白雲峰。映流看夜月，臨風聽曉鍾。

澗芳十步草，崖陰百丈松。蕭然遙路絕，無複市朝蹤。(○《文苑英華》二百十九。《詩

紀》百二十六。)

　

觀太常奏新樂詩

　

　　大君膺寶曆，出豫表功成。鈞天金石響，洞庭弦管清。八音動繁會，九變葉希聲。

和雲留睿賞，薰風悅聖情。盛烈光韶濩，易俗邁鹹英。竊吹良無取，率舞抃輕生。(○《

初學記》十五作孔德昭。《文苑英華》二百十二。《詩紀》百二十六。)

　

賦得涉江采芙蓉詩

　　蓮舟泛錦碛，極目眺江幹。沿流渡楫易，逆浪取花難。有霧疑川廣，無風見水寬。

朝來采摘倦，讵得久盤桓。(○《文苑英華》三百二十二。《詩紀》百二十二。)

　

賦得華亭鶴詩

〖《詩紀》雲：《詩彙》作賀澈者非。〗

　

　　華亭失侶鶴，乘軒寵遂終。三山淩苦霧，千里激悲風。心危白露下，聲斷彩弦中。

何言斯物變，翻複似遼東。(○《初學記》三十。《文苑英華》三百二十八。《詩紀》百

二十六。)

　

送蔡君知-入蜀詩二首

　

　　金陵已去國，銅梁忽背飛。失路遠相送，他鄉何日歸。(○《文苑英華》二百六十六。

《詩紀》百二十六。)

　

　　靈關九折險，蜀道二星遙。乘楂若有便，希泛廣陵潮。(○同上)

　

劉斌

===和谒孔子廟詩===〖《詩紀》雲：一作李百藥。〗

　

　　性與雖天縱，主世乃無由。何言泰山毀，空驚逝水流。及門思往烈，入室想前脩。

寂寞荒階暮，摧殘古木秋。遺風暧如此，聊以慰蒸求。(○《文苑英華》三百二十。《詩

紀》百二十六。)

　

===和許給事傷牛尚書===（弘）詩

　　名臣不世出，百工之所求。況乃非常器，遭逢興運秋。符彩照千里，铨衡綜九流。

經綸資博物，樽俎寄皇猷。韶護傾複理，典禮紊還脩。雖貞棟梁任，兼好藝文遊。伫聞

和鼎實，行當奉介丘。高衢翻稅駕，閱水遽遷舟。傳呼更何日，曳履聞無由。歸魂藐脩

路，征棹舣邗溝。林薄長風慘，江上寒雲愁。夜台終不曙，遺芳徒自留。(○《初學記》

十一。《文苑英華》三百二。《詩紀》百二十六。)

　

送劉員外同賦陳思王詩得好鳥鳴高枝詩

　

　　春林已自好，時鳥複和鳴。枝交難奮翼，谷靜易流聲。間關才得性，缯繳遽相驚。

安知背飛遠，拂霧獨晨征。(○《苑詩類選》二十三。《詩紀》百二十六。)

　

詠山詩

　

　　靈山峙千仞，蔽日且嵯峨。紫蓋雲陰遠，香爐煙氣多。石梁高鳥路，瀑水近天河。

欲知聞道裏，別自有仙歌。(○《初學記》五。《詩紀》百二十六。)

此作品在全世界都属于公有领域，因为作者逝世已经超过100年，且作品于1931年1月1日

之前出版。

